Patxi Telletxea Ezkurra jaunak galdera egin du Vianako Printzea Erakundea-Kultura eta Turismo Departamentuak irakurzaletasuna sustatzeko berariazko programarik ba ote duen jakiteko.

Legebiltzarreko Erregelamenduko 113.1 artikuluan ezarritakoa betez, galdera horren erantzuna, Foru Diputazioak emana, Nafarroako Parlamentuko Aldizkari Ofizialean argitara dadin agindu dut. Galdera 2008ko otsailaren 18ko 15. Nafarroako Parlamentuko Aldizkari Ofizialean argitaratu zen.

ERANTZUNA

Nafarroa Bai parlamentu-taldeari atxikitako foru parlamentari Patxi Telletxea Ezkurra jaunak galdera egin du jakiteko Vianako Printzea Erakundea-Kultura eta Turismo Departamentuak irakurzaletasuna sustatzeko berariazko programarik ba ote duen; jakiteko ba al dagoen inolako lankidetzarik Hezkuntza Departamentuaren eta Nafarroako Liburutegien Sarearen artean, bien artean Nafarroako ikasleengan irakurzaletasuna sustatze aldera; eta jakiteko Departamentuak zer ekintza zehatz garatzen dituen irakurzaletasuna sustatzeko. Hona Vianako Printzea Erakundea-Kultura eta Turismo Departamentuko kontseilariaren erantzuna.

Departamentuak baditu irakurzaletasuna sustatzeko berariazko programak, jarraian zehaztuko diren ekintzen zerrendan ageri denez.

Hezkuntza Departamentuaren eta Nafarroako Liburutegien Sarearen arteko lankidetzari dagokionez, Nafarroako liburutegien sistema arautzen duen azaroaren 19ko 32/2002 Foru Legearen 19. eta 20. artikuluetan honela definitzen dira eskola liburutegiak: “Eskola liburutegiak oinarrizko baliabide-zentroak dira, ikastetxe bakoitzaren hezkuntza eta curriculum proiektuetan erabat txertatuak, eta informazio zerbitzu aktiboa ere badira, betekizun funtsezkoa duena ikasleen ikasketekin, irakaskuntza lanekin eta ikastetxearen gizarte eta kultura ingurunearekin loturik.”

“Liburutegi publikoek laguntza emanen diete eskola liburutegiei liburutegien arteko maileguaren bitartez. Halaber, aholkularitza teknikoa, erabiltzaileentzako prestakuntza, eta elkarren arteko programetan parte hartzeko aukera ere emanen diete.”

Harreman horiek hitzarmen bidez ezarriko dira eta erregelamenduz garatuko dira. Zentzu horretan, dagoeneko egon da lehen harreman bat.

Joan den otsailaren 21ean bildu ziren Hezkuntza Departamentuan dagoen Eskola Antolamendu eta Berriztapenerako Zerbitzuko zuzendaria eta Vianako Printzea Erakundea-Kultura eta Turismo Departamentuko Liburutegi Zerbitzuko zuzendaria, harreman horiek ezartzeko lehen kontaktu gisa. 

Datu horiek guztiak eta sinaturiko hitzarmen hori kontuan hartu gabe, lankidetzarako bide ezberdinak daude eskola liburutegien eta liburutegi publikoen artean, hala nola liburutegien arteko mailegua, eskolek liburutegi publikoetara bisitaldiak egitea eta abar. 

Irakurzaletasuna sustatzeko ekintza zehatzak:

1. Liburuaren eguna: apirilaren 23an 
Irakurzaletasuna sustatzeko kanpaina antolatzea eta ospakizunaren afixa eta orrialde markagailua argitaratzea. 

Ospakizun horren karietara, Liburutegi Sarearen asmoa da “Cuentos de risa con Luisa y Marisa” (Barre egiteko ipuinak, Luisa eta Marisarekin) ikuskizunaren hainbat emanaldi antolatzea, ondoko liburutegietan: Altsasu, Lizarra, Lodosa, Zangoza, Tafalla Tutera eta Zizur.

Halaber, “Gus Marionetas” konpainiaren eskutik ere beste emanaldi batzuk izanen ditugu, hala nola “Liburuzaina estu eta larri”, euskaraz, eta ondoko liburutegietan eginen da: Bera, Leitza, Baztan eta Atarrabia.

2. Udako liburutegia (maiatza/iraila) 

Irakurzaletasuna igerilekuetan sustatzeko kanpaina: eskaintza berezia eginen da aldizkariekin, egunkariekin eta denbora pasarako liburuekin, ipuin-kontalariekin, lehiaketekin eta abar.

Ekintza horretarako afixa eta orrialde markagailua argitaratuko dira.

3. Liburutegiaren eguna: urriaren 24an 

Egun hori ospatzeko ikuskizunak eginen dira AA deituriko liburutegietan (eskualdekoak edo biztanleriaren dentsitate handia duten hirietakoak):

Altsasu, Barañain, Burlata, Lizarra, Iruña-Txantrea, Iruña-Etxabakoitz, Iruña-Iturrama, Iruña-Mendillorri, Iruña-Milagrosa, Iruña-Sanduzelai, Iruña-San Pedro, Iruña-Yamaguchi, Zangoza, Tafalla, Tutera eta Zizur Nagusia.

4. Kulturarako foroa (udazkenean) 

Olinpiaden gainean egindako proposamen berrien aurkezpena, aurretik egin diren kanpainen formatu berean. 

Sarearen 12 liburutegiri zuzendutako jarduera, B eta C deiturikoei (3000 biztanle baino gutxiagoko herrialdeak eta udal ekimenez sortutako beste batzuk): Beriain, Faltzes, Funes, Fustiñana, Martzilla, Milagro, Villafranca, Arroniz, Cadreita, Larraga, Mañeru, Urdiain.

5. “Cuentos de las cuatro esquinas del mundo” (azaroaren lehen hamabostaldian) 

Munduko ipuinen zikloa eginen da lau liburutegi publikotan: Azkoien, Noain, Murchante eta Cortes.

Afixa eta orrialde markagailua argitaratzea.

6. Irakurketa klubak

Urteko lehen seihilekoan 15 liburu-sorta eskuratuko dira.

Liburutegien Sareak 25 irakurketa klub inguru ditu, aldizka elkartzen direnak, ondoko liburutegi publiko hauetan: Ablitas, Altsasu, Andosilla, Añorbe, Artika, Barañain, Buñuel, Burlata, Lizarra, Mendabia, Iruña-Civicán, Iruña-San Pedro, Iruña-Yamaguchi, Gares, Ribaforada, Tafalla, Tutera, Viana, Atarrabia, Zizur Nagusia eta kanpoko zenbait erakundetan; esaterako, Iruñeko kartzelan.

Saretik, prestakuntzarako jardunaldi bat jarriko da abian, irakurketa klub bat sortu nahi duten liburutegietako langileei zuzendua, haien liburutegietan irakurzaletasuna sustatzeko jarduera gisa.  

Gainera, aurreikusita dago finkatuta dauden irakurketa kluben koordinatzaileen jardunaldi edo topaketa bat egitea, haien artean esperientziak truka ditzaten, eta publiko orokorrarentzat zabalik izanen den eztabaida bat ere eginen da, literaturaren arloko pertsonaia ospetsu eta nabarmen baten eskutik. 

7. Irakurzaletasuna sustatzeko materialak 

• Liburutegi publikoen aldizkari berriemailea (seihilekoan behin). Atal ezberdinak izanen ditu: Sareari buruzko informazio orokorra; liburutegiei buruzko berriak; gomendioak; gehien irakurritako liburuak; irakurketa klubak eta beste zenbait.

• Gida bat argitaratuko da, Sarean dauden liburutegi publikoen katalogoarekin.

• Gida bat argitaratuko da, Iruñeko liburutegien katalogoarekin.

• Liburutegien informazio liburuxkak eguneratuko dira.

• Txartel/inprimaki bat argitaratuko da, erabiltzaileek bertan jaso dezaten zer iritzi duten irakurritako liburuei buruz.

• 2008an urtemuga duten irakurgaien gida: Olinpiadak, Simone de Beauvoir, Oteiza eta Sarasate.

• 2009ko orrialde-markagailu egutegiduna.

8. Webgune berria sortzeko proiektua. 

Kultura Ministerioak “Generador de Sedes Web de las Bibliotecas Públicas” izeneko tresna sortu du. 14 liburutegiri dago zuzendua, eta prestakuntza ikastaro bat dauka liburutegiko zerbitzuak Interneten sartu eta, modu horretan, liburutegiko edukiak eta zerbitzuak kudeatu ahal izateko.  

Hori jakinarazten dizut Nafarroako Parlamentuko Erregelamenduaren 186. artikuluan xedatutakoa betetzeko.

Iruñean, 2008ko martxoaren 10ean

